
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


સંકોચ ને સ્મિત તણી હદ શાં રસીલાં

કેવાં દિસે નયનપદ્મ ઢળેલ અર્ધ !



મીઠું સ્ત્રવે પ્રણયસ્ત્રોત કટાક્ષમાંથી,

ગંભીર દૃષ્ટિ ઉરની સ્થિરતા જણાવે;

એ ભ્રુકમાન જયઉત્સવની પતાકા

સામ્રાજ્ય આ જગત ઉપરનું ભજાવે.



જે નેત્ર તાપ સમરાંગણના સહે છે,

તેને ય દર્શનથી થંડક પ્રેરવાને

યોજાયલી પ્રભુથી મૂર્તિ દિસે નકી એ :

ને એ જ સર્વ શશી ખુલ્લું કરી બતાવે.



વિદ્યુતના પ્રતિ નવા ચમકારમાંથી

ભાસે રસાલ જગ જન્મ સદાય લેતું -

પ્રત્યેક તેમ ગતિ આ લલના તણીમાં

આકર્ષનાર કંઈ નૂતન ઉદ્ભવે છે.



એ ગૌર છે વદન, ગૌરપણા મહીં એ

તેજપ્રભાવ કંઈ ચંદ્ર અપૂર્વ પ્રેરે;

એ ભાલ, ગાલ, દૃગ, નાજુક નાસિકાથી

આછાં ગુલાબી કિરણો ઝરતાં દિસે છે.



સામે જ છે શશી રહેલ હમીરજીની,

એ અર્ધ ચંદ્ર દૃગ એ નિરખી રહ્યા છે;

આ કિંતુ ગૌર પરિપૂર્ણ સુધાંશુ ક્યાંથી ?

આશ્ચર્ય એ ચકિત આંખ નિહાળી ર્હેતી.



જે અર્ધ ચંદ્ર હમણાં જ નિહાળતો'તો

ત્યાં પૂર્ણ ગૌર શશી ભાવભર્યો કયો આ ?

આ સ્વચ્છ આભ - નભ વાદળી એક છે જ્યાં

ત્યાં આ કયો નવીન વિદ્યુતનો લીસોટો ?



બાલા નમી હજુ ય પીરસતી જતી ને

એ હસ્તમાં નવીન ભાવ હજાર કંપે;

ક્યારે ગણે અતિથિ છે થઈ પૂર્ણતા તે

જોવા નમ્યું વદન યોધની આંખ સામે.






કલાપીનો કેકારવ/૩૮૫

